
Annotatsiya 

Maqolada jahon iqtisodiyotida roʻy berayotgan muhim iqtisodiy, innovatsion 

hamda ekologik jarayonlarning nazariy va uslubiy asoslari oʻrganilgan. Tadqiqotda 

ekoinnovatsiyalarning iqtisodiy oʻsish, ekologik barqarorlik, iqtisodiyotda 

resurslardan oqilona foydalanishga ijobiy taʼsirlari nazariy jihatdan asoslab berilgan. 

Shuningdek, xorijiy tajriba asosida Yevropa Ittifoqi mamlakatlarida ekoinnovatsiyalar 

amalga oshirilayotgan siyosat ochib berilgan, xususan, ekoinnovatsiyalar jadvalining 

tarkibi va indikatorlari tahlil qilingan. Ekoinnovatsiya tushunchasi Yevropa 

Komissiyasi, OECD va BMT yondashuvlari asosida qiyoslandi. Tadqiqotda tizimli 

yondashuv va qiyosiy tahlil usullari qoʻllanildi. Ekoinnovatsiyalar jadvali besh blok - 

qoʻyilmalar, ekoinnovatsion faollik, natijalar, ekologik oqibatlar va ijtimoiy-iqtisodiy 

natijalar boʻyicha 16 ta indikatorni qamrab olishi koʻrsatildi. Keyingi hisobotlarda 

ayrim indikatorlar chiqarilib, tizim soddalashtirilgani aniqlandi. Xulosada 

ekoinnovatsiyalarni mikro-, mezo- va makrodarajada aniqlash zarurligi asoslandi. 

Kalit soʻzlar: iqtisodiyot, barqaror rivojlanish, innovatsiya, ekologiya, 

ekoinnovatsiya, uslubiyot, xalqaro tashkilotlar, xorij tajribasi. 

Аннотация 

В статье рассматриваются теоретико-методологические основы важных 

экономических, инновационных и экологических процессов, происходящих в 

современной мировой экономике. В работе теоретически обосновано 

положительное влияние экоинноваций на экономический рост, экологическую 

устойчивость и рациональное использование ресурсов в экономике. Кроме того, 

на основе зарубежного опыта анализируется политика в сфере экоинновации в 

странах ЕС, в частности, раскрываются структура и показатели таблицы 

экоинноваций. Понятие экоинноваций сопоставлено на основе подходов 

Европейской комиссии, ОЭСР и ООН. В исследовании применены системный 

подход и сравнительный анализ. Показано, что таблица экоинноваций 

охватывает 16 индикаторов в пяти блоках: вложения, экоинновационная 

активность, результаты, экологические последствия и социально-экономические 

результаты. Установлено, что в последующих отчетах часть индикаторов 

исключена, а система упрощена. В выводах обоснована необходимость 

определения экоинноваций на микро-, мезо- и макроуровнях. 

Ключевые слова: экономика, устойчивое развитие, инновация, экология, 

экоинновация, методология, международные организации, зарубежный опыт. 

Abstract 

The article examines the theoretical and methodological foundations of 

significant economic, innovative, and environmental processes unfolding in the 

modern global economy. The study provides a theoretical rationale for the positive 

impact of eco-innovation on economic growth, environmental sustainability, and the 

rational use of resources. Furthermore, drawing on international experience, the paper 

analyzes eco-innovation policies in EU countries, specifically detailing the structure 

and indicators of the eco-innovation scoreboard. The concept of eco-innovation is 

compared on the basis of the approaches of the European Commission, the OECD and 

the United Nations. The study applies a systems approach and comparative analysis. It 

shows that the eco-innovation scoreboard covers 16 indicators in five blocks: inputs, 

eco-innovation activities, outputs, environmental outcomes and socio-economic 

outcomes. Later reports removed some indicators and simplified the system. The 

conclusion substantiates the need to identify eco-innovation at the micro, meso and 

macro levels. 

Keywords: economy, sustainable development, innovation, ecology, eco-

innovation, methodology, international organizations, international experience. 

KIRISH 

Global ekologik muammolarning keskinlashuvi, iqlim oʻzgarishi, tabiiy 

resurslarning cheklanishi va atrof-muhit ifloslanishi barqaror rivojlanish uchun yangi 

yondashuvlarni talab etmoqda. Ana shu sharoitda ekoinnovatsiyalar nafaqat ekologik 

muammolarni hal etish vositasi, balki iqtisodiy raqobatbardoshlik va texnologik 

taraqqiyotning muhim omili sifatida namoyon boʻlmoqda. 

Ekoinnovatsiyalarning metodologik asoslarini oʻrganishning dolzarbligi, 

birinchidan, ularning mohiyati, turlari va rivojlanish qonuniyatlarini ilmiy jihatdan 

asoslash zarurati bilan izohlanadi. Ikkinchidan, Oʻzbekiston Respublikasida “Yashil 

iqtisodiyot”ga oʻtish strategiyasi va 2030-yilgacha atrof-muhitni muhofaza qilish 

konsepsiyasi [30]; [31] doirasida ekoinnovatsion faoliyatni tizimli boshqarish uchun 

yaxlit metodologik yondashuv zarur. Uchinchidan, ekoinnovatsiyalarni baholash, joriy 

etish va samaradorligini oʻlchash mezonlari hali toʻliq shakllanmaganligi bu sohada 

chuqur ilmiy tadqiqotlar olib borishni taqozo etadi. 

Ekoinnovatsiyalar metodologiyasini iqtisodiyot, ekologiya va innovatsion 

menejment fanlari kesishmasida oʻrganish nafaqat nazariy jihatdan, balki amaliy 

jihatdan ham katta ahamiyat kasb etadi. 

Ekoinnovatsiya tushunchasi ilmiy muomalaga XX asr oxirida kirib kelgan boʻlib, 

dastlab K.Rennings uni ekologik iqtisodiyot nuqtai nazaridan asoslab bergan [19]. 

Keyinchalik OECD, Yevropa Komissiyasi va BMT Atrof-muhit dasturi hujjatlarida 

ekoinnovatsiyalarni qoʻllab-quvvatlash va oʻlchashning amaliy mexanizmlari ishlab 

chiqildi [10]; [17]; [23]. Biroq ushbu yondashuvlar turli indikatorlar tizimiga tayanadi 

va ularni mintaqaviy darajada qoʻllash uchun qiyosiy tahlil talab etiladi. 

Maqolaning maqsadi - global va mintaqaviy barqaror rivojlanishda 

ekoinnovatsiyalarni aniqlashning uslubiy yondashuvlarini tizimlashtirish hamda 

Yevropa Ittifoqi tajribasi asosida ularni oʻlchash indikatorlarini tahlil qilishdan iborat. 

ADABIYOTLAR SHARHI 

BMTning 2023-yildagi “Texnologiyalar va Innovatsiyalar toʻgʻrisida”gi 

maʼruzasi “Yashil oynalarni ochish: past uglerodli dunyoga texnologik imkoniyatlar” 

deb nomlangan boʻlib, innovatsiyalar va ilgʻor texnologiyalar insoniyat muhtojligi 

boʻlgan oʻzgarishlarga olib kelishi mumkinligi bildirilgan. Maʼruzada rivojlanayotgan 

mamlakatlar uchun eng maqbul yoʻnalish - qoʻshilgan qiymati yuqori boʻlgan va 

uglerod asoratlari past boʻlgan murakkab mahsulotlarni ishlab chiqarishga oʻtish deb 

keltirilgan [21]. 

Bunda eng muhimi, ekoinnovatsiya nafaqat innovatsiyalarning atrof muhitga 

salbiy taʼsirini bartaraf etishga moʻljallangan, balki, atrof muhitga ijobiy taʼsir 

koʻrsatishi va foyda keltirishiga asoslanadi. 

Bugungi kunda jahon ilm hamjamiyati tomonidan ekoinnovatsiyaning ilmiy 

nazariy hamda uslubiy asoslari keng oʻrganib kelinmoqda. Xususan, J.M.Chjou 

(J.M.Zhou) tadqiqotiga koʻra, “yashil oʻsish”ning asosiy omili bu atrof muhitning 

ifloslanishiga qarshi yoʻnaltirilgan innovatsiyalardir, shu tariqa ekoinnovatsiyalar 

“yashil oʻsish”ga ijobiy taʼsir koʻrsatadi degan gʻoyani ilgari suradi [24]. 

A.Litvinovaning fikriga koʻra, ekoinnovatsiyalar barqaror rivojlanishga 

yoʻnaltirilgan, shu bilan birga, ularning natijalari innovatsion samaradorlikdan tashqari 

atrof muhitga foyda keltirishi kerak. Ushbu jarayonda korxonalar muhim rol oʻynaydi 

va ularning ekoinnovatsiyalar faoliyatining baholanishi, barqaror rivojlanishga 

qoʻshayotgan hissasini va ekologik maqsadlarga muvofiqligini aniqlash imkoniyatini 

beradi [26]. 

N.V.Karpova oʻz tadqiqotida, innovatsion jihatlarni inobatga olgan holda 

ekologik xavfsizlikni taʼminlash davlatning muhim faoliyatlaridan biri deb  

hisoblaydi [25]. 

A.N.Sarkar oʻz tadqiqotida, miqdor va sifat koʻrsatkichlardan foydalangan holda 

ekoinnovatsiyalarning iqtisodiy samaradorligini aniqlashni taklif etgan. Unga koʻra, 

loyihaning jarayonlarini baholash, dastlab belgilangan maqsadlarga muvofiqligini va 

uning turli darajalarda taʼsirini aniqlash imkoniyatini beradi. Uning fikriga koʻra, 

ekoinnovatsiyalar indikatori bu - ijtimoiy rivojlanish va boshqa koʻrsatkichlarga 

asoslangan oʻzgarishlar koʻrsatkichi [20]. 

Biroq, jahon iqtisodiyotida tobora ortib borayotgan ijtimoiy va ekologik 

muammolar ekoinnovatsiyaning yangi yoʻnalish sifatida shakllanishiga asos soldi. 

Buning asosida, ekoinnovatsiyalar boʻyicha oʻtkazilgan ilmiy tadqiqotlarning tahlili 

asosida ularni ikki yoʻnalishga ajratish mumkin, xususan bir guruh olimlar 

ekoinnovatsiyaning nazariy asoslari oʻrganilgan boʻlsa, ikkinchi guruh olimlar 

tomonidan ekoinnovatsiyaning iqtisodiy omillari va taʼsirlari oʻrganilgan. 

Birinchi guruh tadqiqotlarida ekoinnovatsiyaning mohiyati va turlari oʻrganilgan. 

R.Kemp va P.Pearson ekoinnovatsiyani mahsulot, jarayon, xizmat yoki boshqaruv 

usulining butun hayotiy sikli davomida atrof-muhitga xavfni kamaytiruvchi yangiligi 

sifatida taʼriflagan hamda uni oʻlchash yondashuvlarini taklif etgan [14]. 

M.M.Andersen ekoinnovatsiyalarning taksonomiyasini ishlab chiqqan [2], J.Carrillo-

Hermosilla va hammualliflari esa ekoinnovatsiyalarning turli-tumanligini amaliy 

holatlar misolida koʻrsatgan [5]. C.Cheng va E.Shiu ekoinnovatsiyani tashkiliy, 

jarayon va mahsulot ekoinnovatsiyalari kesimida oʻlchash vositasini taklif etgan [6]. 

Mavzu boʻyicha adabiyotlarning umumiy sharhi C.Díaz-García va hammualliflari 

tomonidan berilgan [8]. 

Ikkinchi guruh tadqiqotlarida ekoinnovatsiyalarning omillari va taʼsiri tahlil 

qilingan. J.Horbach va hammualliflari ekoinnovatsiyalar omillari atrof-muhitga taʼsir 

turiga qarab farqlanishini aniqlagan [13]. A.Triguero va hammualliflari Yevropa kichik 

va oʻrta korxonalari misolida [22], C.Kiefer va hammualliflari esa miqdoriy usullar 

asosida [15] turli ekoinnovatsiyalarning harakatlantiruvchi omillari va toʻsiqlarini 

oʻrgangan. A. de Jesus va S.Mendonça ekoinnovatsiyalarni aylanma iqtisodiyotga 

oʻtish bilan bogʻlagan [7], M.Bossle va hammualliflari ekoinnovatsiyalarni joriy etish 

omillarini tizimlashtirgan [4]. J.Hojnik va M.Ruzzier jarayon ekoinnovatsiyalarining 

korxona faoliyatiga taʼsirini [12], D.Pujari esa ekoinnovatsiyalarning yangi mahsulot 

bozor natijalariga taʼsirini [18] asoslagan. J.Barbieri va hammualliflari innovatsiya va 

barqarorlikni uygʻunlashtiruvchi yangi modellarni taklif etgan [3]. 

Rus olimlaridan N.V.Paxomova va hammualliflari aylanma iqtisodiyot va yopiq 

taʼminot zanjirlarini barqaror rivojlanish omili sifatida koʻrib chiqqan [27], 

B.N.Porfiryev va Ye.A.Yeliseyeva ekoinnovatsiyalarni past uglerodli rivojlanish omili 

sifatida baholagan [28], N.N.Yashalova va D.A.Ruban esa ekoinnovatsiyalarga oid 

yondashuvlarni tizimlashtirgan [29]. Adabiyotlarda ekoinnovatsiyalarni aniqlash va 

oʻlchashning yagona uslubiyoti hali shakllanmagan. 

METODOLOGIYA 

Mazkur tadqiqot ishida tizimli yondashuv uslubiyotidan foydalanildi va bunda 

ekoinnovatsiya tizim sifatida koʻrib chiqilib texnologiya, iqtisodiyot, ekologiya va 

jamiyatga foydalilik jihatlari ochib berilgan. Shuningdek qiyosiy tahlil usulida 

Yevropa Ittifoqi hamda Osiyo mamlakatlarining ekoinnovatsiyalar sohasidagi 

tajribalari oʻrganildi. 

Tadqiqotning axborot bazasini BMT Savdo va taraqqiyot konferensiyasining 

texnologiyalar va innovatsiyalar toʻgʻrisidagi maʼruzasi [21], Yevropa Komissiyasi 

hujjatlari [10]; [11], Ekoinnovatsiyalar observatoriyasining yillik hisoboti [9] va 

Yevropa Ittifoqi ekoinnovatsiyalar indeksi boʻyicha tahliliy maʼlumot [1] tashkil etdi. 

Ekoinnovatsiyalarni oʻlchash boʻyicha OECD asoslari [17] va MEI loyihasi  

natijalari [14] qiyosiy tahlil uchun tayanch sifatida olindi. 

Tahlil uch bosqichda olib borildi. Birinchi bosqichda ekoinnovatsiya 

tushunchasiga berilgan taʼriflar kontent tahlili orqali solishtirildi. Ikkinchi bosqichda 

ekoinnovatsiyalar jadvalining bloklari va indikatorlari guruhlandi hamda keyingi 

hisobotlardagi oʻzgarishlar aniqlandi. Uchinchi bosqichda indikatorlar mikro- 

(korxona), mezo- (tarmoq va hudud) va makro- (mamlakat) darajalar boʻyicha 

taqsimlanib, ularni mintaqaviy sharoitda qoʻllash imkoniyatlari baholandi. 

TAHLIL VA NATIJALAR 

Innovatsiyalarning paydo boʻlishi, rivojlanishi va tadqiq etilishining asosini 

dunyoda turli davrlarda roʻy bergan texnologik inqiloblar va jamiyatdagi 

oʻzgarishlarga asoslangan. Ammo, insoniyatning texnologik taraqqiyoti va uning 

asosini tashkil etuvchi, isteʼmolga yondashuvning oʻzgarishi (xomashyolar isteʼmoli, 

tayyor va yarim tayyor mahsulotlar isteʼmoli va boshq.) ekologiyaga yetkazilayotgan 

zararning tobora ortib borishi bilan bogʻliq boʻldi. Zero, soʻnggi oʻn yilliklarda jahon 

iqtisodiyotida roʻy berayotgan turli, iqtisodiy, moliyaviy hamda ekologik inqirozlar 

insoniyatni ekologik muammolarga qaratdi va istiqbolda barqaror jamiyatning 

rivojlanishi uzluksiz ekologik barqarorlik bilan chambarchas bogʻliqligi namoyon 

boʻldi. Chunki, iqlimning oʻzgarishi, bioxilma-xillikning va tabiiy resurslarning 

kamayishi toʻgʻridan-toʻgʻri inson faoliyati va kelajagiga bogʻlanadi. 

Jahon amaliyotida innovatsiyalarning anʼanaviy iqtisodiy va ijtimoiy 

yoʻnalishlardan tashqari barqarorlikka asoslangan holda ekologik yoʻnalishlarga 

yoʻnaltirilgan yangi tamoyili paydo boʻlgan va bu ekoinnovatsiyadir. 

Dunyo ekologik va texnologik muammolarga duch kelayotgan sharoitda, 

innovatsiyalar va barqarorlik oʻrtasidagi balansga erishish har doimgidan ham dolzarb 

hisoblanadi [16]. Zero, iqtisodiyot taʼlimotlaridan maʼlumki, innovatsiyalarning oʻzi 

iqtisodiy rivojlanishga olib kelishi mumkin, ammo ekologik barqarorlikni 

taʼminlamasligi mumkin, ushbu jihatdan innovatsiyalarning ekologik omillarini ham 

kiritilishi muhim ahamiyat kasb etgan holda innovatsion gʻoyalar va yechimlar mavjud 

ekologik muammolarni bartaraf etishga qanday xizmat qilishi va barqaror kelajakni 

shakllantirishdagi rolini aniqlash muhim hisoblanadi. 

Ekoinnovatsiyalar ham iqtisodiy oʻsishga ham ekologik barqarorlikni 

taʼminlashga xizmat qiladi, ular, iqtisodiy oʻsish va resurslardan oqilona foydalanish, 

atrof muhitga zararsiz tarzda rivojlanishni oʻrganadi. 

Yevropa Komissiyasi tomonidan ekoinnovatsiyalar - ishlab chiqarishning atrof 

muhitga salbiy taʼsirini pasaytiruvchi, tabiatning bardoshligini oshirishga va tabiiy 

resurslarga masʼuliyat bilan yondashish orqali barqaror rivojlanish maqsadlarining 

amalga oshishiga koʻmaklashuvchi har qanday innovatsiyalar ekoinnovatsiyalar deb 

qabul qilingan [11]. 

Yevropa Ittifoqi mamlakatlarida ekoinnovatsiyalarni qoʻllab-quvvatlash 

maqsadida amalga oshirilayotgan siyosat bir nechta yoʻnalishlarda yoʻlga  

qoʻyilgan [10], bularga: 

- ekologik innovatsiyalar isteʼmolchilar talabini ragʻbatlantirish, “yashil” davlat 

xaridlarini amalga oshirish orqali; 

- tabiiy resurslar va ekotizim xizmatlariga adolatli narxlarni belgilash; 

- xalqaro ekologik standartlarni joriy qilish; 

- ekologik innovatsiyalarga talablarni ragʻbatlantirishda moliyaviy 

mexanizmlarni joriy qilish, shuningdek, soliq imtiyozlarini yaratish; 

- institutsional muhitni rivojlantirish. 

Yevropa Ittifoqi mamlakatlarida ekoinnovatsiyalar boʻyicha amalga 

oshirilayotgan islohotlarning natijadorligini oʻrganish maqsadida Ekoinnovatsiyalar 

observatoriyasi (Eco-Innovation Observatory (EIO)) yaratilgan va unda 

ekoinnovatsiyalarning samaradorligini aniqlashning ilk instrumenti sifatida 

foydalanilgan [9]. 

Observatoriyada ekoinnovatsiyalarning natijadorligi ekoinnovatsiyalar indeksi 

(EII) asosida qiyosiy taqqoslash imkoniyatini beradi. Indeks mavjud koʻrsatkichlarning 

oʻrtacha yigʻindisini hisoblash asosida aniqlanadi [1]. Indeks koʻrsatkichlari 

ekoinnovatsiyalar jadvali (tablosi)da umumlashtirilgan holda namoyish etiladi (1-

rasm). 

 

   
1-rasm. Ekoinnovatsiyalar jadvalining tarkibi va indikatorlari1 

 

1-rasmda ekoinnovatsiyalar jadvali besh blokdan iborat: ekoinnovatsiyalarga 

qoʻyilmalar (3 ta indikator), ekoinnovatsion faollik (3 ta), ekoinnovatsiya natijalari (3 

ta), ekologik oqibatlar (4 ta) hamda ijtimoiy-iqtisodiy natijalar (3 ta). Jami 16 ta 

indikator resurslar sarfidan yakuniy iqtisodiy samaragacha boʻlgan zanjirni qamrab 

oladi. Dastlabki uch blok innovatsion jarayonning oʻzini, keyingi ikki blok esa uning 

atrof-muhit va iqtisodiyotga taʼsirini oʻlchaydi. Bunday tuzilma ekoinnovatsiyalarni 

faqat xarajat yoki patentlar soni bilan emas, balki ularning ekologik va ijtimoiy-

iqtisodiy natijalari bilan birga baholash imkonini beradi [9]. 

 
1 Manba: Europe in transition. Paving the way to a green economy through eco-innovation. Annual Report 2012. P.31 

[9]. 

1. Ekoinnova-

siyalarga qo‘yilma 

(investitsiya) 

2. Ekoinnovasion 

faollik 

3. Ekoinnovasiya 

natijalari 

4. Ekologik oqibatlar 

5. Ijtimoiy-iqtisodiy 

natijalar 

1.1. Atrof muhitni himoya qilish va energetika sohasida ITTKIlarga davlatning 

xarajatlari (% YAIM)  

1.2. Ilmiy-tadqiqot xodimlarning umumiy soni (umumiy band bo‘lganlarga 

nisbatan %) 

1.3. Boshlang‘ich xolatda “yashil” loyihalarga umumiy investitsiyalarning qiymati. 

2.1. Bir dona mahsulotga xarajatlarni qisqartirish uchun innovatsiyalar joriy qilayotgan 

korxonalar (umumiy korxonalarga nisbatan %) 

2.2. Bir dona mahsulotga sarflanadigan energiyani qisqartirish uchun innovatsiyalarni 

joriy qiluvchi korxonalar (umumiy korxonalarga nisbatan %) 

2.3. ISO 14001 standarti bo‘yicha ro‘yxatdan o‘tgan tashkilotlar (aholining minimal 

soniga nisbatan) 

3.1. Ekologik innovatsiyalar bilan bog‘liq patentlar soni (foydalanuvchilarning eng 

kam soniga nisbatan) 

3.2. Ekologik innovatsiyalar bilan bog‘liq ilmiy nashrlar (minimal o‘quvchilar soniga 

nisbatan hisobida) 

3.3. Ekologik innovatsiyalar ommaviy axborot vositalarda yoritilishi (elektron OAV 

soni bo‘yicha) 

4.1. Moddiy ishlab chiqarish (YAIM/Asosiy isteʼmol materiallari) 

4.2. Suv resurslarning samaradorligi (YAIM/Suv izi) 

4.3. Energiya samaradorlik (YAIM/energiyaning yalpi ichki isteʼmoli) 

4.4. Zararli gazlarning chiqarilish intensivligi (SO2ye/YAIM) 

5.1. Ekosanoat mahsulotlari eksporti (eksportning umumiy hajmidan %) 

5.2. Eko-tarmoqlarda bandlik (umumiy ishchi kuchi soniga nisbatan %) 

5.3. Ekosanoatda aylanma 

Tahlillarga koʻra, EII 2024 hisobotida ekoinnovatsiyalar indeks koʻrsatkichlari 

2010-yildagi indekslarga nisbatan oʻzgargan va ayrim koʻrsatkichlar yanada 

soddalashtirilgan [1]; [9]. Xususan, 1.3 boshlangʻich holatda “yashil” loyihalarga 

umumiy investitsiyalarning qiymati; 2.1 bir dona mahsulotga xarajatlarni qisqartirish 

uchun innovatsiyalar joriy qilayotgan korxonalar; 2.2 bir dona mahsulotga 

sarflanadigan energiyani qisqartirish uchun innovatsiyalarni joriy qiluvchi korxonalar; 

3.3 ekologik innovatsiyalar ommaviy axborot vositalarda yoritilishi kabi yoʻnalishlar 

chiqarilgan. 

Ekoinnovatsiyalar indeksi indikatorlarining metamaʼlumotlari turli manbalardan 

shakllantirilganligi kuzatiladi, xususan, ularning asosiy qismi Yevropa Ittifoqining 

statistikasiga asoslangan [1]. 

Tahlillarga koʻra, 2013-2022-yillarda Yevropa Ittifoqi mamlakatlarida 

ekoinnovatsiyalar indeksining barqaror rivojlanishi kuzatilgan boʻlsa uning asosini 

resurslardan samarali foydalanish, atrof muhitga zararli gazlar tarqalishining pasayishi, 

ISO 14001 sertifikatlari sonining ortishi, ekologik innovatsiyalar boʻyicha ilmiy 

maqolalar sonining ortishi bilan kuzatilgan [1]. 

XULOSA VA TAKLIFLAR 

Amalga oshirilgan tadqiqotlardan xulosa qilish zarurki, ekoinnovatsiyalar ham 

iqtisodiy oʻsishga va ham ekologik barqarorlikni taʼminlashga xizmat qiladi. Bunda 

iqtisodiy oʻsish resurslardan oqilona foydalanish tamoyiliga rioya qilgan holda atrof 

muhitga zararsiz tarzda rivojlanishni taʼminlaydi. 

Ekoinnovatsiyalarning indikatorlari va maqsadli koʻrsatkichlari resurslarning 

ishlab chiqarish samaradorligiga erishish maqsadiga bogʻlangan boʻlishi muhim 

ahamiyat kasb etadi. Koʻrsatkichlarning bunday tizimi mikrodarajada yuz beradigan 

oʻzgarishlarni aniqlash imkoniyatini beradi. Ushbu jihatdan ekoinnovatsiyalar jadvali 

ekoinnovatsiyalarni makrodarajada aniqlashning dastlabki qadami boʻlishi mumkin. 

Umumiy hisobda ekoinnovatsiyalar mikrodarajada (korxonalar), mezodarajada 

(qoʻshilgan qiymat yaratish darajasi, hududlar miqyosida) va makrodarajada 

(mamlakat iqtisodiyoti darajasida) aniqlanishi zarur. 

Tadqiqot natijalari asosida quyidagi takliflar ishlab chiqildi: 

1. Ekoinnovatsiyalarni aniqlashda Yevropa Ittifoqi ekoinnovatsiyalar jadvalining 

besh blokli tuzilmasini asos qilib olish va uni milliy statistika imkoniyatlariga 

moslashtirish. 

2. Korxonalar darajasida ekoinnovatsion faollikni aniqlash uchun statistik 

kuzatuv shakllariga resurs va energiya tejovchi innovatsiyalar boʻyicha 

koʻrsatkichlarni kiritish. 

3. Hududlar kesimida ekoinnovatsiyalar indeksini hisoblash orqali mintaqaviy 

barqaror rivojlanish darajasini qiyosiy baholash tizimini shakllantirish. 

4. “Yashil” iqtisodiyotga oʻtish strategiyasi doirasida ekoinnovatsiyalarni 

qoʻllab-quvvatlovchi moliyaviy va soliq mexanizmlarini kengaytirish. 

